
O‘ZBEKISTONDA TIJORAT BANKLARI MOLIYAVIY XIZMATLAR 

METODOLOGIYASINI TAKOMILLASHTIRISHNING USTUVOR YO‘NALISHLARI 

 

Ergashev Azizxon Avazxon o‘g‘li 

Toshkent davlat  

iqtisodiyot universiteti (TDIU)  

mustaqil izlanuvchisi 

Annotatsiya. Ushbu maqolada O‘zbekistonda tijorat banklari moliyaviy xizmatlar 

metodologiyasini takomillashtirishning ustuvor yo‘nalishlari tadqiq etilgan. Tadqiqotda 

mamlakat bank tizimida moliyaviy xizmatlarni rivojlantirishning zamonaviy holati, mavjud 

muammolari va rivojlanish istiqbollari tahlil qilingan. Tijorat banklarida raqamli bank 

xizmatlarini kengaytirish, innovatsion moliyaviy mahsulotlarni joriy etish, mijozlarga 

yo‘naltirilgan xizmat ko‘rsatish modelini shakllantirish hamda moliyaviy xizmatlar sifatini 

oshirish masalalariga alohida e’tibor qaratilgan. Shuningdek, bank xizmatlaridan foydalanish 

imkoniyatlarini kengaytirish, moliyaviy inklyuziyani rivojlantirish, masofaviy xizmatlarni 

takomillashtirish va xizmatlar portfelini diversifikatsiyalashning metodologik asoslari yoritilgan. 

Tadqiqotda ilg‘or xorijiy tajribalarni milliy bank amaliyotiga moslashtirish, raqamli 

texnologiyalardan samarali foydalanish va moliyaviy xizmatlar samaradorligini kompleks 

baholash zarurligi asoslangan.  

Kalit so‘zlar: O‘zbekiston, tijorat banklari, moliyaviy xizmatlar, metodologiya, raqamli 

banking, innovatsion xizmatlar, moliyaviy inklyuziya, bank xizmatlari sifati, xizmatlar 

diversifikatsiyasi, raqobatbardoshlik. 

 

ПРИОРИТЕТНЫЕ НАПРАВЛЕНИЯ СОВЕРШЕНСТВОВАНИЯ МЕТОДОЛОГИИ 

ФИНАНСОВЫХ УСЛУГ КОММЕРЧЕСКИХ БАНКОВ В УЗБЕКИСТАНЕ 

 

Эргашев Азизхон Авазхон ўғли 

Независимый исследователь  

Ташкентского государственного  

экономического университета (ТГЭУ) 

Аннотация. В данной статье исследованы приоритетные направления 

совершенствования методологии финансовых услуг коммерческих банков в Узбекистане. В 

исследовании проанализированы современное состояние, существующие проблемы и 

перспективы развития финансовых услуг в банковской системе страны. Особое внимание 

уделено расширению цифровых банковских услуг, внедрению инновационных финансовых 

продуктов, формированию клиентоориентированной модели обслуживания и повышению 

качества финансовых услуг в коммерческих банках. Также освещены методологические 

основы расширения доступа к банковским услугам, развития финансовой инклюзии, 

совершенствования дистанционного обслуживания и диверсификации портфеля услуг. 

Обоснована необходимость адаптации передового зарубежного опыта к национальной 

банковской практике, эффективного использования цифровых технологий и комплексной 

оценки эффективности финансовых услуг. 

Ключевые слова: Узбекистан, коммерческие банки, финансовые услуги, 

методология, цифровой банкинг, инновационные услуги, финансовая инклюзия, качество 

банковских услуг, диверсификация услуг, конкурентоспособность. 

 

PRIORITY DIRECTIONS FOR IMPROVING THE METHODOLOGY OF FINANCIAL 

SERVICES OF COMMERCIAL BANKS IN UZBEKISTAN 

Abstract. This article examines the priority directions for improving the methodology of 

financial services of commercial banks in Uzbekistan. The study analyzes the current state, 

existing problems, and development prospects of financial services in the country’s banking 

system. Particular attention is paid to expanding digital banking services, introducing innovative 

financial products, developing a customer-oriented service model, and improving the quality of 

financial services provided by commercial banks. The methodological foundations for expanding 

access to banking services, developing financial inclusion, improving remote services, and 

diversifying the service portfolio are also discussed. The study substantiates the need to adapt 

advanced foreign experience to national banking practices, effectively utilize digital technologies, 

and comprehensively assess the efficiency of financial services. 

Keywords: Uzbekistan, commercial banks, financial services, methodology, digital 

banking, innovative services, financial inclusion, banking service quality, service diversification, 

competitiveness. 

 

Kirish.  

O‘zbekistonda tijorat banklari faoliyatini modernizatsiya qilish, moliyaviy xizmatlar 

sifatini oshirish va bank xizmatlaridan foydalanish imkoniyatlarini kengaytirish mamlakat moliya 

tizimini barqaror rivojlantirishning muhim yo‘nalishlaridan biri hisoblanadi. So‘nggi yillarda 

iqtisodiyotda raqamli transformatsiya jarayonlarining jadallashuvi, moliyaviy texnologiyalarning 

keng joriy etilishi, mijozlar ehtiyojlarining diversifikatsiyalashuvi hamda banklar o‘rtasidagi 

raqobat muhitining kuchayishi moliyaviy xizmatlarni ko‘rsatishning mavjud metodologik 

yondashuvlarini qayta ko‘rib chiqish va takomillashtirish zaruratini yuzaga keltirmoqda. Mazkur 

sharoitda tijorat banklarining an’anaviy faoliyat modeli bosqichma-bosqich mijozlarga 

yo‘naltirilgan, texnologik jihatdan moslashuvchan va innovatsion xizmat ko‘rsatish modeliga 

transformatsiya qilinmoqda. 

Ayniqsa, raqamli bank xizmatlari, mobil va internet-banking, masofaviy xizmat ko‘rsatish, 

elektron to‘lovlar, raqamli kreditlash, biometrik identifikatsiya, avtomatlashtirilgan maslahat 

xizmatlari hamda boshqa innovatsion moliyaviy mahsulotlarning rivojlanishi tijorat banklari 

faoliyatining yangi sifat bosqichiga o‘tishiga xizmat qilmoqda. Bunday texnologiyalar bank 

operatsiyalarini tezlashtirish, operatsion xarajatlarni kamaytirish, mijozlarga sutkaning istalgan 

vaqtida xizmat ko‘rsatish imkoniyatini yaratish hamda moliyaviy mahsulotlarni individual 

ehtiyojlarga moslashtirish imkonini bermoqda. Natijada bank xizmatlarining hududiy va vaqt 

bo‘yicha cheklovlari qisqarib, aholining turli qatlamlari va tadbirkorlik subyektlari uchun 

moliyaviy xizmatlardan foydalanish imkoniyatlari kengaymoqda. Mazkur jarayonda banklarning 

texnologik imkoniyatlari bilan bir qatorda xizmatlarning narxi, tezkorligi, qulayligi, shaffofligi va 

xavfsizligini ta’minlash ham alohida ahamiyatga ega. Ayniqsa, raqamli xizmatlar hajmining ortib 

borishi kiberxavfsizlik, shaxsiy ma’lumotlarni himoya qilish, firibgarlik operatsiyalarining oldini 

olish va axborot tizimlari uzluksizligini ta’minlashga nisbatan yangi talablarni shakllantirmoqda. 

Shu sababli moliyaviy xizmatlar metodologiyasini takomillashtirish faqat yangi texnologiyalarni 

joriy etish bilan cheklanmasdan, risklarni boshqarish, ichki nazorat, komplayens, axborot 

xavfsizligi va iste’molchilar huquqlarini himoya qilish tizimlarini ham kompleks ravishda 

rivojlantirishni talab etadi. 

Shu bilan birga, bank xizmatlari sifatini oshirish, mijozlarga individual yondashuvni 

ta’minlash, moliyaviy xizmatlar portfelini diversifikatsiyalash va aholining moliyaviy 

inklyuziyasini kengaytirish bugungi kunda dolzarb vazifalardan hisoblanadi. Bunda bank 

mahsulotlarini ishlab chiqishda mijozlarning daromad darajasi, moliyaviy xulq-atvori, to‘lov 

qobiliyati, xizmatlardan foydalanish odatlari va raqamli savodxonligi kabi omillarni hisobga olish 

muhim ahamiyat kasb etadi. Mijozlar ehtiyojlarini chuqur o‘rganishga asoslangan yondashuv 

banklarga nafaqat xizmatlar sifatini oshirish, balki mijozlarning bankka sodiqligini 

mustahkamlash va uzoq muddatli munosabatlarni shakllantirish imkonini ham beradi. 

2021–2025-yillarda Aloqabank va Ipotekabankning aktivlari, kreditlari, depozitlari va 

kapitali umumiy o‘sish tendensiyasini namoyon etgan. Biroq banklarning o‘sish sur’atlari va 

moliyaviy tuzilmasida sezilarli farqlar mavjud. Ayniqsa, Ipotekabankning aktiv va kredit portfeli 

hajmi Aloqabanknikidan ancha yuqori bo‘lgan, Aloqabankda esa 2025-yilda aktivlar va depozitlar 

bo‘yicha jadal o‘sish kuzatilgan. 

 

  

1-rasm. AT Aloqabank va Ipotekabank otp groupning asosiy moliyaviy ko‘rsatkichlari, 

mlrd. so‘mda 

Aloqabankning jami aktivlari 2021-yildagi 8 108 mlrd so‘mdan 2025-yilda 23 251 mlrd 

so‘mgacha oshib, qariyb 2,9 baravar ko‘paygan. Ayniqsa, 2025-yilda aktivlar 2024-yilga nisbatan 

7 206 mlrd so‘mga yoki 44,9 foizga oshgani bank faoliyatining sezilarli kengayganini ko‘rsatadi. 

Kreditlar hajmi ham izchil o‘sib, 5 697 mlrd so‘mdan 12 690 mlrd so‘mgacha yetgan. Bu 

122,8 foizlik o‘sish demakdir. Kreditlarning aktivlarga nisbati esa 2021-yildagi qariyb 70,3 

foizdan 2025-yilda 54,6 foizgacha pasaygan. Demak, aktivlar kreditlarga qaraganda tezroq o‘sgan 

va bank aktivlari tarkibi ma’lum darajada diversifikatsiyalangan. 

Aloqabankda eng yuqori o‘sish depozitlarda kuzatilgan. Ular 2021-yildagi 4 924 mlrd 

so‘mdan 2025-yilda 13 815 mlrd so‘mga yetib, qariyb 2,8 baravar oshgan. 2025-yilda 

depozitlarning bir yil ichida 49,7 foizga o‘sishi bankning resurs bazasi sezilarli 

mustahkamlanganini bildiradi. 

Kapital 1 569 mlrd so‘mdan 3 082 mlrd so‘mgacha, ya’ni qariyb 96,4 foizga oshgan. 2024-

yilda kapitalning 2 643 mlrd so‘mgacha keskin ko‘tarilishi bankning kapital bazasini 

mustahkamlashga e’tibor qaratganini ko‘rsatadi. 

Ipotekabankning aktivlari 2021-yildagi 32 410 mlrd so‘mdan 52 069 mlrd so‘mgacha 

oshib, 60,7 foizga ko‘paygan. Bank aktivlari hajmi barcha yillarda Aloqabanknikidan sezilarli 

yuqori bo‘lgan. Biroq 2025-yilda aktivlarning o‘sish sur’ati 9,3 foizni tashkil etib, Aloqabankdagi 

44,9 foizlik o‘sishdan ancha past bo‘lgan. 

Kredit portfeli 2021-yildagi 24 304 mlrd so‘mdan 2024-yilda 37 264 mlrd so‘mgacha 

oshgan, biroq 2025-yilda 35 094 mlrd so‘mgacha kamaygan. Shunday qilib, besh yillik davrda 

kreditlar 44,4 foizga oshgan bo‘lsa-da, 2025-yildagi pasayish kreditlash siyosatining 

ehtiyotkorlashganini yoki kredit portfelini qayta ko‘rib chiqish jarayonlarini anglatishi mumkin. 

Ipotekabankda depozitlar eng yuqori o‘sish sur’atini namoyish etgan. 2021-yildagi 9 499 

mlrd so‘mdan 2025-yilda 25 692 mlrd so‘mgacha, ya’ni qariyb 2,7 baravar oshgan. Ayniqsa, 2025-

yilda depozitlar 7 919 mlrd so‘mga yoki 44,6 foizga ko‘paygan. Bu bankning jalb qilingan 

resurslari sezilarli kengayganini ko‘rsatadi. 

Kapital 4 274 mlrd so‘mdan 7 337 mlrd so‘mgacha oshgan, ya’ni 71,7 foizga ko‘paygan. 

Biroq 2025-yilda kapital 7 579 mlrd so‘mdan 7 337 mlrd so‘mgacha biroz kamaygan. Bu holat 

aktivlar va depozitlar o‘sishi bilan birgalikda kapital yetarliligi masalasini doimiy nazorat qilish 

zarurligini ko‘rsatadi. 

Umuman, Ipotekabank moliyaviy ko‘lam jihatidan yirikroq bank bo‘lib, 2025-yilda uning 

aktivlari Aloqabanknikidan 2,2 baravar, kreditlari 2,8 baravar va kapitali 2,4 baravar yuqori 

bo‘lgan. Biroq Aloqabank 2021–2025-yillarda tezroq o‘sish sur’atlarini namoyon etgan. Ayniqsa, 

uning 2025-yildagi aktivlarining keskin o‘sishi va depozitlar bazasining kengayishi ijobiy 

tendensiya hisoblanadi. 

Ikkala bank uchun ham eng muhim jihat — depozitlarning kreditlarga nisbatan tez o‘sishi. 

Bu banklarning kreditlashni asosan ichki jalb qilingan resurslar hisobidan moliyalashtirish 

imkoniyatlarini kengaytiradi va likvidlik barqarorligini mustahkamlashga xizmat qilishi mumkin. 

Shu bilan birga, Ipotekabankda 2025-yilda kredit portfelining qisqarishi, kapitalning biroz 

kamayishi va Aloqabankda aktivlarning juda tez o‘sishi kelgusida risklarni boshqarish hamda 

kapital yetarliligiga alohida e’tibor berishni talab qiladi. 

2021–2025-yillarda AT Aloqabank (AB) va Ipotekabank OTP Group (IB) aktivlarining 

muddatlar bo‘yicha tarkibida sezilarli farqlar mavjud. Ipotekabank aktivlari hajmi butun davr 

davomida Aloqabanknikidan ancha yuqori bo‘lib, 2025-yil 1-yanvar holatiga mos ravishda 52 069 

mlrd so‘m va 23 251 mlrd so‘mni tashkil etgan. 

1-jadval 

AT Aloqabank va Ipotekabank otp group aktivlarining muddatlar bo‘yicha taqsimoti, 

mlrd. so‘mda (1-yanvar holatiga) 

Muddati 
2021 2022 2023 2024 2025 

AB IB AB IB AB IB AB IB AB IB 

Muddatsiz 1333 6552 3 258 8180 4 021 6178 3 114 5079 4 771 4667 

1 kundan 7 

kungacha 
0 183 22 364 180 630 63 719 30 4973 

8 kundan 30 

kungacha 
287 428 250 1224 628 1843 802 1668 840 1833 

31 kundan 90 

kungacha 
489 831 858 1875 1192 2841 876 4864 1407 5429 

91 kundan 

180 

kungacha 

793 1941 949 2300 1138 2033 1092 3369 1306 4236 

181 kundan 

365 

kungacha 

1351 2502 1724 2647 2118 6762 1 416 5815 2327 5172 

366 kundan 

730 

kungacha 

1775 2677 1573 4600 1818 3819 2 161 5540 3442 4858 

Aloqabank aktivlari 2021-yildagi 8 108 mlrd so‘mdan 2025-yilda 23 251 mlrd so‘mgacha 

oshib, qariyb 2,9 baravar ko‘paygan. Eng katta o‘sish 2025-yilda kuzatilib, aktivlar bir yil ichida 

7 206 mlrd so‘mga oshgan. Ipotekabank aktivlari esa 32 410 mlrd so‘mdan 52 069 mlrd 

so‘mgacha, ya’ni 60,7 foizga o‘sgan. Shunday qilib, Ipotekabankning aktivlar bazasi yirikroq va 

nisbatan barqaror o‘sish sur’atiga ega. 

Muddat tarkibida eng muhim jihat — 2 yildan yuqori muddatli aktivlarning ustunligi. 

2025-yilda Aloqabankda ushbu aktivlar 9 128 mlrd so‘m yoki jami aktivlarning qariyb 39,3 

foizini, Ipotekabankda esa 20 901 mlrd so‘m yoki 40,1 foizini tashkil etgan. Bu ikki bank 

aktivlarining katta qismi uzoq muddatli moliyalashtirishga yo‘naltirilganini ko‘rsatadi. 

Aloqabankda 2 yildan yuqori muddatli aktivlar 2021-yildagi 2 080 mlrd so‘mdan 2025-

yilda 9 128 mlrd so‘mgacha oshgan. Ipotekabankda esa ushbu ko‘rsatkich 17 296 mlrd so‘mdan 

20 901 mlrd so‘mgacha ko‘paygan. Mutlaq hajm bo‘yicha Ipotekabank ancha ustun bo‘lsa-da, har 

ikkala bankda ham uzoq muddatli aktivlarning ulushi deyarli 40 foiz atrofida. 

Muddatsiz aktivlar bo‘yicha 2025-yilda Aloqabankda 4 771 mlrd so‘m, Ipotekabankda 4 

667 mlrd so‘m qayd etilgan. Qizig‘i, mutlaq hajm bo‘yicha ular deyarli teng bo‘lsa-da, ulush 

jihatidan farq katta: Aloqabankda 20,5 foiz, Ipotekabankda esa 9,0 foiz. Bu Aloqabank 

aktivlarining nisbatan katta qismi qisqa yoki muddatsiz xarakterga ega ekanini ko‘rsatadi. 

2025-yilda 1 kundan 7 kungacha bo‘lgan aktivlar Ipotekabankda keskin oshib, 4 973 mlrd 

so‘mga yetgan. Bu jami aktivlarning qariyb 9,6 foiziga teng. Aloqabankda esa ushbu ko‘rsatkich 

atigi 30 mlrd so‘mni tashkil etgan. Bu Ipotekabank aktivlarining qisqa muddatli segmentida 

sezilarli o‘zgarish yuz berganini ko‘rsatadi. 

31–90 kunlik aktivlar ham Ipotekabankda 2021-yildagi 831 mlrd so‘mdan 2025-yilda 5 

429 mlrd so‘mgacha oshgan. 181–365 kunlik aktivlar esa 2 502 mlrd so‘mdan 5 172 mlrd 

so‘mgacha ko‘paygan. Aloqabankda ham ushbu segmentlar o‘sgan, biroq ularning mutlaq hajmi 

Ipotekabankka nisbatan ancha kichik. 

Umuman olganda, ikkala bankda ham aktivlarning muddat tarkibida uzoq muddatli aktivlar 

asosiy o‘rinni egallaydi. Ipotekabankda 2 yildan yuqori muddatli aktivlarning yuqori ulushi 

bankning uzoq muddatli kreditlash va investitsion faoliyatiga xos bo‘lsa, Aloqabankda muddatsiz 

va qisqa muddatli aktivlarning ulushi nisbatan yuqori. Bu holat likvidlik va foiz risklarini 

boshqarishda banklarning strategiyalari bir-biridan farq qilishini ko‘rsatadi. 2025-yilda 

Ipotekabankda qisqa muddatli aktivlarning ayrim segmentlari keskin oshgani esa aktiv-passivlarni 

muddatlar bo‘yicha muvofiqlashtirish masalasiga alohida e’tibor qaratishni talab qiladi. 

 

Xulosa.  

Tadqiqot natijalari shuni ko‘rsatadiki, O‘zbekistonda tijorat banklari moliyaviy xizmatlar 

metodologiyasini takomillashtirish mamlakat bank tizimining raqobatbardoshligi, moliyaviy 

barqarorligi va mijozlarga xizmat ko‘rsatish sifatini oshirishning muhim shartlaridan biridir. 

Hozirgi bosqichda bank xizmatlarini rivojlantirish jarayoni an’anaviy xizmat ko‘rsatish modelidan 

raqamli, innovatsion va mijozlarga yo‘naltirilgan modelga o‘tish bilan tavsiflanadi. Mamlakatda 

banklarning moliyaviy xizmatlari to‘g‘risidagi ma’lumotlarni yagona platformada taqdim etish 

tizimining rivojlanayotgani ham xizmatlar shaffofligini oshirishga xizmat qilmoqda.  

Tadqiqot davomida O‘zbekistonda tijorat banklari moliyaviy xizmatlar metodologiyasini 

takomillashtirishning asosiy ustuvor yo‘nalishlari sifatida raqamli transformatsiyani 

jadallashtirish, innovatsion bank mahsulotlarini kengaytirish, mijozlarga yo‘naltirilgan xizmat 

ko‘rsatish, moliyaviy inklyuziyani rivojlantirish va xizmatlar portfelini diversifikatsiya qilish 

zarurligi asoslandi. Ayniqsa, mobil banking, internet-banking, raqamli to‘lovlar va masofaviy 

xizmatlardan foydalanishni kengaytirish bank xizmatlarining tezkorligi va qulayligini oshirish 

bilan birga, banklarning operatsion xarajatlarini optimallashtirish imkonini beradi. Zamonaviy 

tadqiqotlarda ham raqamli xizmatlarni bank strategiyasining ustuvor yo‘nalishiga aylantirish va 

ularning samaradorligini baholash uchun yagona ko‘rsatkichlar tizimini shakllantirish taklif 

etilmoqda.  

Moliyaviy xizmatlar metodologiyasini takomillashtirishda mijozlarning individual 

ehtiyojlarini hisobga olish alohida ahamiyatga ega. Banklar xizmatlarni mijozlarning daromadi, 

moliyaviy xatti-harakati, kredit tarixi va ehtiyojlariga mos ravishda shakllantirishi lozim. Ayniqsa, 

kredit tarixiga ega bo‘lmagan kichik biznes subyektlarini baholashda muqobil ma’lumotlardan 

foydalanishga asoslangan skoring tizimlarini rivojlantirish moliyaviy xizmatlardan foydalanish 

imkoniyatlarini kengaytirishi mumkin. O‘zbekistonda bunday yondashuvni sun’iy intellekt 

texnologiyalari bilan integratsiya qilish imkoniyatlari ham ko‘rib chiqilmoqda.  

Shuningdek, bank xizmatlarini rivojlantirishda fintech kompaniyalari bilan hamkorlikni 

kuchaytirish, sun’iy intellekt va katta ma’lumotlar texnologiyalaridan foydalanish muhim 

yo‘nalish hisoblanadi. Bunday texnologiyalar kredit risklarini baholash, firibgarlikni aniqlash, 

mijozlar xatti-harakatlarini tahlil qilish va individual moliyaviy mahsulotlarni taklif etish imkonini 

beradi. Biroq raqamlashtirish bilan bir qatorda kiberxavfsizlik, mijoz ma’lumotlarini himoya qilish 

va operatsion risklarni boshqarish mexanizmlarini ham takomillashtirish talab etiladi. O‘zbekiston 

Markaziy banki tomonidan moliyaviy xizmatlar iste’molchilarining huquqlarini himoya qilish va 

raqamli moliyaviy infratuzilmani rivojlantirishga qaratilgan choralar ushbu yo‘nalishning 

institutsional ahamiyatini ko‘rsatadi.  

Umuman olganda, O‘zbekistonda tijorat banklari moliyaviy xizmatlar metodologiyasini 

takomillashtirish “raqamlashtirish – innovatsiya – mijozga yo‘naltirilganlik – samaradorlik – 

xavfsizlik” tamoyillari asosida amalga oshirilishi maqsadga muvofiq. Bunda xizmatlar 

samaradorligini kompleks baholash, raqamli kanallar ulushini oshirish, innovatsion mahsulotlarni 

joriy etish, moliyaviy inklyuziyani kengaytirish va xizmatlar sifatini muntazam monitoring qilish 

muhim hisoblanadi. Mazkur yo‘nalishlarning izchil amalga oshirilishi tijorat banklarining 

daromadliligi va raqobatbardoshligini oshirish, mijozlar qoniqishini yaxshilash hamda 

O‘zbekiston bank tizimining zamonaviy xalqaro talablarga mos ravishda rivojlanishiga xizmat 

qiladi. 

